
Kaliyakritam 2 Shri Krishna Stotram

કાલિયકૃતં ૨ શ્રીકૃષ્ણસ્તોત્રમ્

કાલિયઉવાચ ।
યસ્માદ્બ્રહ્મા ચ રુદ્રશ્વ ચન્દ્રેન્દ્રમરુતોઽશ્વિનૌ ।
વસવશ્વ સહાદિત્યૈસ્તસ્ય સ્તોષ્યામિ કિં  ન્વહમ્॥ ૫-૭-૬૧॥
એકાવયવસૂક્ષ્માંશો યસ્યૈતદખિલં જગત્ ।
કલ્પનાવયવસ્ત્વેષ તં સ્તોષ્યામિ કથં ન્વહમ્॥ ૫-૭-૬૨॥
સદસદ્રૂપિણો યસ્ય બ્રહ્માદ્યાસ્ત્રિદશોત્તમાઃ ।
પરમાર્થં ન જાનન્તિ તસ્ય સ્તોષ્યામિ કિં  ન્વહમ॥ ૫-૭-૬૩॥
બ્રહ્માદ્યૈરર્ચ્યતે દિવ્યૈર્યશ્ચ પુષ્પાનુલેપનૈઃ ।
નન્દનાદિસમુદ્ભૂતૈઃ સોઽર્ચ્યતે વા કથં મયા॥ ૫-૭-૬૪॥
યસ્યાવતારરૂપાણિ દેવરાજઃ સદાર્ચતિ ।
ન વેત્તિ પરમં રૂપં સોઽર્ચ્ચ્યતે વા કથં મયા॥ ૫-૭-૬૫॥
વિષયેભ્યઃ સમાવૃત્ય સર્વાક્ષાણિ ચ યોગિનઃ ।
સમર્ચયતિ ધ્યાનેન સોઽર્ચ્ચ્યતે વા કથં મયા॥ ૫-૭-૬૬॥
હૃદિ સઙ્કલ્પ્ય યદ્રૂપં ધ્યાનેનાર્ચન્તિ યોગિનઃ ।
ભાવપુષ્પાદિના નાથ! સોઽર્ચ્ચ્યતે વા કથં મયા॥ ૫-૭-૬૭॥
સોઽહં તે દેવદેવેશ! નાર્ચનાયાં સ્તુતૌ ન ચ ।
સામર્થ્યવાન્ કૃપામાત્ર-મનોવૃત્તિઃ પ્રસીદ મે॥ ૫-૭-૬૮॥
સર્પજાતિરિયં ક્રૂરા યસ્યાં જાતોઽસ્મિ કેશવ ।
તત્સ્વભાવોઽયમત્રાસ્તિ નાપરાધો મમાચ્યુત॥ ૫-૭-૬૯॥
સૃજ્યતે ભવતા સર્વં તથા સંહ્રિયતે જગત્ ।
જાતિ-રૂપૃ-સ્વભાવાશ્ચ સૃજ્યન્તે સૃજતા ત્વયા॥ ૫-૭-૭૦॥
યથાહં ભવતા સૃષ્ટો જાત્યા રૂપેણ ચેશ્વર ।

સ્વભાવેન ચ સંયુક્તસ્તથેદં ચેષ્ટિતં મયા॥ ૫-૭-૭૧॥
યદન્યથા પ્રવર્ત્તેયં દેવદેવ ! તતો મયિ ।
ન્યાય્યો દણ્ડનિપાતો વૈ તવૈવ વચનં યથા॥ ૫-૭-૭૨॥
તથાપિ યજ્જગત્સ્વામી દણ્ડં પાતિતવાન્ મયિ ।
સ શ્લાઘ્યોઽયં વરં દણ્ડસ્ત્વત્તો નાન્યત્ર મે વરઃ॥ ૫-૭-૭૩॥
હતવીર્યો હતવિષો દમિતોઽહં ત્વયાચ્યુત ।
જીવિતં દીયતામેકમાજ્ઞાપય કરોમિ કિમ્॥ ૫-૭-૭૪॥
શ્રીકૃષ્ણ ઉવાચ ।
નાત્ર સ્થેયં ત્વયા સર્પ! કદાચિદ્યમુનાજલે ।
સભૃત્યપરિવારસ્ત્વં સમુદ્રસલિલં વ્રજ॥ ૫-૭-૭૫॥
ઇતિ વિષ્ણુપુરાણે પઞ્ચમભાગે સપ્તમાધ્યાયાન્તર્ગતં

કાલિયકૃતં શ્રીકૃષ્ણસ્તોત્રં સમાપ્તમ્ ।
વિષ્ણુપુરાણ । ભાગ ૫। અધ્યાય ૭/૬૧-૭૬॥

